
第三名        謝定紘       

個人簡介：臺灣大學中國文學系碩士班一年級 

    臺大中文系畢，現就讀臺大中文所。自幼即甚好古典文學，故平生事無論 

小大悲喜，皆喜賦詩填詞以記，嘗獲蔣國樑古典詩創作獎、薛明敏文學獎等。 

------------------------------------------------------------------------------------------------ 

韶華集 

初離校時，感夫流光易逝，青春難復，因取可歌可哭、可喜可哀之事寄諸筆端。

蓋所賦詩詞，或自抒情懷、或讀書所感、或吟詠風月、或興觀群怨，盡皆大學韶

華之憶也。遂彙為一集，題曰《韶華集》。 

 

賞花 重遊故地見繁花依舊、人事已非。昔日同歡之處，而今但能孤賞而已。 

又睹珍叢滿杜鵑，芳菲爭豔勝當年。獨尋舊徑花空放，小字憑誰附彩箋？ 

 

感於今之臺灣文組動輒見譏因作（三四句用拗） 

俗眼相輕若寇讎，庸言紛擾幾時休？蜩鳩枝上自叨絮，無害大鵬千里遊。 

 

讀三國志因作 

托孤白帝傷先主，星隕渭濱悲孔明。功業盡隨江水逝，當年何故不躬耕？ 

 

偕友赴旗山海岸觀海，其人煙罕至，恍若仙境矣 

塵世委身何碌碌，暫緣僻徑覓清歡。迢遙長路行車遠，料峭春風拂面寒。 

踏浪灘頭逢暮雨，觀潮海畔見煙巒。蓬山一別須惆悵，目送餘霞日欲殘。 

 

過行天宮因懷關羽 

流離亂世見英雄，威震神州蜀祚隆。破陣黃巾扶漢鼎，解圍白馬報曹公。 

提刀永建千秋業，掛印長垂萬古忠。敗走麥城空抱恨，徒留赤兔嘯悲風。 

 

初夏過傅園，思及四六事件，因懷之 

獻學功難沒，抗權遺意堅。襟懷傳此日，風骨憶斯年。 

鐘響椰林側，魂歸黌校前。1哲人雖已遠，猶自慕先賢。 

 傅斯年卒後葬於臺大校門口傅園，並於椰林道旁有紀念鐘名曰傅鐘。 



悼友人 

薤露何易晞？念之熱中腸。昨夜明月下，笑談錯觥觴。 

今朝聞君逝，生死兩茫茫。四載情意重，長醉不能忘。 

同窗空墮淚，白髮徒心傷。幽魂喚不回，哀音滿靈堂。 

昔日頻歡會，孰道是尋常？ 

行香子 七夕

對酒盈樽。何事銷魂。羨牛女、七夕良辰。九重天外，脈脈情真。縱匆匆來，匆

匆去，意長存。 俗間河鼓，星橋無覓，自悵望、銀漢難奔。相思愁緒，卻向誰

論。念閨中影，箋中字，夢中人。 

 

臨江仙 畢業餐敘後作 

宴罷歡時如夢，酒醒悵惘千重。夜闌人散正愁濃。徘徊垂柳下，獨步月明中。 四

載流光飛逝，能看幾度鵑紅。別前更憶舊遊蹤。繁花依樣在，來歲與誰同。 

 

高陽臺 悼祖父 

鬼伯無情，遺孫有淚，夜闌幽夢魂牽。縱隔天人，華胥依約當年。田間春色雖長

在，幾度曾，聚首歡筵。憶童蒙，閑話詩書，對弈堂前。 庭中笑語知何處，悼

魂歸蒿里，難續塵緣。生死茫茫，新詞漫付長箋。欲將滿腹衷情訴，嘆如今，卻

向誰言。更淒然，悵望香爐，一縷殘煙。 

 本集所用詞律皆本龍沐勛《唐宋詞格律》（臺北：里仁書局，2013 年），下不另註。 


